
ద్వితీయాశ్వాసము 67



క. మావచ్చిన కార్యమునకు

నీ వనుకూలత భజించి నిర్మలకరుణా

శ్రీ వెలయఁగఁ బ్రార్థింపుము

నీవల్లభు భువనకుశలనిర్వాహకునిన్. 94


వ. అని యగస్త్యమహామునిం జూచి వెండియుం ప్రణమిల్లి యాఖండలగురుం డిట్లనియె. 95




బృహస్పతి యగస్త్యునితోఁ దమవచ్చినకార్యంబు నెఱింగించుట




సీ. ప్రణవంబు నీవు నిర్మలగుణాలంకార!

యామ్నాయవిద్య యీయలరుఁబోఁడి

తప మీవు శశికళోత్తంసభ క్తినిధాన!

శాంతి యీసంపూర్ణచంద్రవదన

ఫల మీవు వాతాపిఖలదర్పభంజన!

సత్క్రియ యీగంధసారగంధి

మిహిరుండ వీవు విశ్వహితప్రవర్తక!

చైతన్యలక్ష్మి! యీచపలనయన

తే. బ్రహ్మతేజంబు నీయందుఁ బ్రజ్వరిల్లుఁ

బ్రజ్వరిల్లుఁ బతివ్రతాపరమతేజ

మీలతాతన్వియందె మా కిందఱకును

నుభయతేజంబులును మహాభ్యుదయ మొసఁగు. 96


తే. శక్రుఁ డీతండు శిఖి వీఁడు జముఁడు వీఁడు

రాక్షసుఁడు వీఁడు పాథోధిరాజు వీఁడు

పవనుఁడును వీఁడు కిన్నరపతి యితండు

వృషభవాహనుఁ డీతండు విశ్వవంద్య! 97

